
Dantza-ikastaroa Carolyn Carlson-en eskutik, Feriako jarduera paralelo nagusia.
Ballet mintegiaz gain, eszenografiari buruzko bat eta antzerki-produkzioari buruzko beste bat egingo dira; guztiak ere arte eszenikoetan adituak direnek emango dituzte.
Victoria Eugenia Antzokiko Klub Aretoak “El escenario de la ilusión” (“ilusioaren eskenatokia”) erakusketa izango du erakusgai uztailaren 15arte; bertan, antzerki barrokoan erabilitako trikimailu eszenografikoak ikusi ahal izango dira.
El negro y el flaco konpainiak egingo duen ikastaroari esker malabarista trebe bihurtuko dira gure haurrak, eta guztiok ikusi ahal izango ditugu euren zirkurako abileziak.
Carolyn Carlson koreografo estatubatuarrak emango duen balet-ikastaroa da Donostiako Antzerki Feriaren jarduera paraleloen programak eskaintzen duen ekitaldi erakargarrienetako bat, dantzari amateur eta profesionalentzat aukera paregabea baita dantza modernoaren erreginaren sekretuetako batzuk ikasi ahal izateko. Hala ere, hori ez da ferian antolatuko den mintegi bakarra, antzerki-eszenografiari buruzko bat eta arte eszenikoetako produkzioari buruzko beste bat ere antolatuko baitira egun hauetan.  Bestalde, aurtengoan ere ez da Antzerkia Airean lehiaketa faltako, non amateurrek euren gidoilari sena erakutsi ahali zango baitute, ezta erakusketarik ere, aurtengo edizioan antzerki-eszenografian trikimailu bisualak eta soinuzkoak egiteko erabiltzen diren tresnei zuzendua.
Carolyn Carlson-ek, balet modernoaren munduan pisuzko pertsonaietako bat bera, uztailaren 11ean emango du klasea, Victoria Eugenia Antzokiko dantza aretoan. Kaliforniako koreografo hau Frantzian bizi da eta dantzaren munduan dago murgildua umetatik. Bere ibilbidean munduko konpainia garrantzitsuenak zuzendu ditu, esate baterako, Veneziako la Fenice antzokikoa, Stockholmeko Cullberg Ballet konpainia edota Roubaix Nord-Pas de Calais Koreografia Zentro Nazionala; gaur egun, azken horren arduradun da. Gainera, 1974tik ikastaroak ematen ditu, dantzariei inprobisazio eta konposizio teknikak erakusteko. Hain zuzen ere, kritikarentzat Carolyn Carlson da adituetan adituenetako bat inprobisazioari dagokionez gaur egungo dantzaren munduan, horregatik, klase hori aukera paregabea izango da dantzari amateur zein profesionalentzat. Gehienez ere 20 pertsonak har dezakete parte, eta hautaketa bakoitzaren curriculum vitaearen arabera egingo da.
Ikastaro horretaz gain, arte eszenikoei buruz gehiago ikasi nahi dutenentzako bi mintegi ere egingo dira. Bata eszenografiari buruzkoa izango da, eta eszenategia esanahiez betetzeko teknikak zein diren erakustea izango du helburu. Besteak beste, ikastaro hauetako partaideek ikus-entzuleak non eta nola kokatu ikasiko dute, zein material erabil dezaketen, moduluek ematen dituzten aukerak, aurrekontuak egiteko aukera desberdinak edota materialak ez diren bitartekoen erabilera, soinua edo argia kasu. Ikastaroak 40 ordu iraungo du, eta Francisco Javier Larreina eszenografoak emango du Lugaritz Kultur Etxean uztailaren 2tik 6ra.
Ferian antolatuko den beste mintegia Antzerki Produkzioari buruzkoa da eta gehienez ere 20 pertsonek parte hartu ahal izango dute, arte eszenikoetan lan egin edo gisa horretako proiektuak bultzatzeko interesa dutenek. Mintegi horretan, ikasleek produkzioa planifikatzeko, aurrekontuak antolatzeko, proiektuak diseinatzeko eta marketinga edo finantzaketa planifikatzeko klaseak izango dituzte. Ikastaroa Luis Lorente antzerki eta ikus-entzunezkoen produktoreak eta Robert Muro antzerki-produktoreak emango dute, Victoria Eugenia Antzokian uztailaren 12, 13 eta 14an.
Antzerkia airean
Bigarren urtez jarraian, Donostiako Antzerki Feria uhinen jaun eta jabe egingo da Antzerkia Airean proiektuarekin, herritarrei irrati-fikzio baten gidoilari eta protagonista bihurtzera bultzatzen baitzaie. Lehiaketa hau Donostia Kulturak antolatzen du Radio Casares Irratiaren bitartez, eta aipatu generoaren sormen eta zabalkundea bultzatzea du helburu, geroz eta gutxiago erabiltzen den generoa baita. Lehiaketa honetan lanbide askotariko pertsonek parte hartzen baldin badute ere, Antzerkia Airean ekimena amateur antzerki konpainietara, ikus-entzunezko eta bikoizketa eskoletara , unibertsitateetara eta irratietara dago zuzendua.
Erakusketa eta malabarak 

Bestalde, Victoria Eugenia Antzokian erakusketa bat egongo da aurtengoan ere, garai barrokoan errepresentatzen ziren lanen eszenografia hobetzeko erabiltzen ziren trikimailuei buruzkoa. Erakusketaren izenburua “El escenario de la ilusión / Ilusioaren eskenatokia” da, eta Klub Aretoan ikusi ahal izango da uztailaren 15arte, arratsaldeko ordutegian. Bertan, antzerki barrokoan argiztapen- eta soinu-efektuak sortzeko erabiltzen ziren hainbat tresna eta trikimailu ikusi ahal izango dira. Tramankulu, bitxikeria eta tramoiari horiekin guztiekin irudimenez gainditzen zuten muntaiak eskenatoki sinesgarri bihurtzeko zailtasuna.
Jarduera paraleloen programak txikienentzako espazio bat ere izango du, El Negro y el Flaco konpainiak malabare ikastaro bat eskainiko baitie txikienei. Konpainia honek malabare-teknika errazak erakutsiko dizkie haurrei eta, ondoren, praktikan jarri beharko dituzte antzerki-lan batean, “Giramondo: il piu piccolo specttacolo dell mondo”. Jarduera hori uztailaren 13an egingo da Okendo Plazan, eta 60 haur inguruk parte hartu ahal izango dute.

